
Annotatsiya: Mazkur ilmiy maqolada soliq hisobining korxona moliyaviy 

barqarorligini taʼminlashdagi ahamiyat yoritilgan. Unda soliq hisobini tashkil etish 

maqsadi, vazifalari, takomillashtirish yoʻnalishlari, hisob jarayonini 

avtomatlashtirish, hisob jarayonida bulutli texnologiyalardan foydalanish 

masalalariga toʻxtalib oʻtilgan. 

Аннотация: В данной научной статье описывается значение налогового 

учета в обеспечении финансовой устойчивости предприятия. Особое внимание 

было уделено цели, задачам, направлениям совершенствования, 

автоматизации учетного процесса, использованию облачных технологий в 

учетном процессе. 

Abstract: This scientific article describes the importance of tax accounting in 

ensuring the financial stability of an enterprise. Particular attention was paid to the 

goals, objectives, areas of improvement, automation of the accounting process, and 

the use of cloud technologies in the accounting process. 

Korxona va tashkilotlarning moliyaviy barqarorligi iqtisodiyotni 

diversifikatsiyalash hamda yashil iqtisodiyotni qurish sharoitida eʼtiborga olinishi 

kerak boʻlgan asosiy koʻrsatkichlaridan biri sanaladi. Korxonaning moliyaviy 

barqarorligiga ichki va tashqi omillar taʼsir koʻrsatadi. Bu korxona xususiy kapitali 

qiymatlarini oshishiga yoki kamayishiga sabab boʻladigan omillardan iboratdir. 

Soliq hisobi, toʻlanadigan soliq turlari hamda soliq hisoblash tizimlari aynan 

korxonaning moliyaviy barqarorligiga taʼsir qiluvchi omillardan biri sanaladi.  

Korxonada soliq hisobini maqbul shaklda tashkil etilishi va doimiy nazorat qilib 

borilishi moliyaviy mablagʻlarni tejash hamda qoʻshimcha moliyaviy resurslarni 

shakllantirishga imkon yaratadi.  

Korxonalarda soliq hisobini takomillashtirish uchun hisob jarayonlarini 

raqamlashtirish zaruriy shart hisoblanadi. Onlayn xizmatlar va savdolarning yoʻlga 

qoʻyilishi, savdo platformalarining ishga tushirilishi, raqamli xizmatlar hamda 

tovarlar turining ortib borishi korxona soliq hisobini yuritishda hamda soliq 

bazalarini shakllantirishda bir qancha muammolarni keltirib chiqarmoqda.  

Bugungi kunga qadar “korxonaning moliyaviy barqarorligi” tushunchasiga 

yakuniy taʼrifi berilgan emas. Iqtisodchilar moliyaviy barqarorlikni ifodalovchi turli 

koʻrsatkichlarni ajratib koʻrsatishadi. Korxonaning moliyaviy barqarorligiga taʼsir 

koʻrsatadigan va uning moliyaviy barqarorligini belgilaydigan bir qancha 

koʻrsatkichlar va koʻrsatkichlar tizimi mavjud. K.N.Mingalievning taʼkidlashicha, 

"moliyaviy barqarorlik — bu tashkilotning maʼlum vaqt davomida oʻz faoliyatini 

saqlab qolish, shu jumladan olingan kreditlar boʻyicha kelishuv shartlarini bajara 

olish hamda sifatli mahsulot ishlab chiqarishni ishlab chiqarish manbalari bilan 

taʼminlay olish qobiliyatidir".  

Savitskaya G.V. moliyaviy barqarorlikka kengroq taʼrif bergan. Uning fikricha, 

"korxonaning moliyaviy barqarorligi — bu tadbirkorlik subyektining oʻzgaruvchan 

ichki va tashqi muhitda oʻz aktivlari va passivlari muvozanatini ushlash uchun 

xavfning maqbul darajasida doimiy toʻlov qobiliyati va investitsiya jozibadorligini 

saqlagan holda faoliyat koʻrsatishi va rivojlanishi, uning barqarorligini kafolatlash 

qobiliyati", — hisoblanadi.  

Ushbu taʼrifda korxonaning aktivlari va passivlari nisbati, shuningdek uning 

investitsion jozibadorligi kabi yangi omillar paydo boʻladi. Mahalliy va xorijiy 

iqtisodchilarning tadqiqotlari tahlili shuni koʻrsatadiki, korxonaning moliyaviy 

barqarorligi koʻrsatkichi mohiyatini ochib berish uch asosiy yondashuv orqali 

amalga oshirilishi mumkin: 

- korxona moliyaviy holatini ifodalovchi koʻrsatkichlarga asoslangan holda 

moliyaviy barqarorlik izohlash; 

- kapital tarkibini tahlil qilish yordamida moliyaviy barqarorligini izohlash; 

- korxonaning turli xatarlardan himoyalanganligiga asoslangan holda korxona 

moliyaviy barqarorligini izohlash. 

Birinchi yondashuv tarafdorlari iqtisodchilar A.G. Gryaznova, E.N. Ishima 

G.N. Vyborova va boshqalar. Ularning fikriga koʻra, korxonaning moliyaviy 

barqarorligi likvidlik, rentabellik, toʻlov qobiliyati, ishbilarmonlik faolligi va 

boshqalar kabi koʻrsatkichlar orqali aniqlanishi kerak. Moliyaviy barqarorlik toʻlov 

qobiliyati tushunchasiga yaqin, yaʼni u koʻp hollarda korxonaning moliyaviy 

resurslarni toʻplash qobiliyati sifatida qaraladi. 

Ikkinchi yondashuv tarafdorlari sifatida  Yu.A.Danilevskiy, V.V.Kovalyov, 

O.V.Nfimova. G.V.Savitskayalarni sanab oʻtish mumkin. Ularning fikricha 

korxonaning xususiy kapitali moliyaviy barqarorlikning asosiy ustuni hisoblanadi 

hisoblashadi. Ushbu yondashuv asosiy manba sof aktivlar qiymati deb hisoblaydi. 

Asosiy muammo xususiy kapitalining umumiy miqdorini aniqlash va sof aktivlar 

qiymatini kerakli darajada ushlab turish uchun xususiy kapital va qarz 

mablagʻlarining maqbul muvozanatini taʼminlashdir. Sof aktivlar qanchalik koʻp 

boʻlsa, korxona moliyaviy jihatdan shuncha barqaror boʻladi. 

Bu yondashuvlar bizga korxonaning moliyaviy barqarorligi toʻgʻrisida kengroq 

tushunchalarga ega boʻlishimizga yordam beradi. Shu oʻrinda korxona soliq 

hisobining bunga qanday aloqasi borligi borasida haqli savollar yuzaga chiqishi 

mumkin.  

Korxonada soliq hisobini toʻgʻri yuritilishi korxonaga moliyaviy aktivlarning 

tejalishini taʼminlab beradi. Tejab qolingan soliq summalari hisobiga esa 

korxonaning sof aktivlar miqdori oshadi. Bu har qanday holda ham korxonaning 

moliyaviy barqarorligini oshiradi.  

Soliq hisobining maqsadi korxona toʻlaydigan soliqlar miqdorini aniqlashdan 

iborat emas. Soliq hisobi korxonaning qanday soliq tizimida faoliyat olib borishini, 

yaʼni yagona soliqmi yoki umumiy tartibdagi soliq toʻlovchisi sifatida faoliyat 

yuritishi, soliq imtiyozlaridan foydalanish imkoniyatlarni oshirish, oʻz vaqtida soliq 

toʻlovlarini toʻlanishini nazorat qilish natijasida turli penya va jarimalar 

koʻrinishidagi xarajatlarni oldini olish va boshqa bir qancha vazifalarni bajaradi.  

Korxonada soliqlarning hisoblanishi va toʻlanishini tartibga solish va 

rivojlantirishning mavjud mexanizmlariga qaramay, iqtisodiyotini raqamlashtirish 

sharoitida hali ham bir qator hal yechilmagan muammolar mavjud. Soʻnggi paytlarda 

kriptovalyuta va tokenlarni oʻz ichiga olgan raqamli moliyaviy aktivlarni yaratish, 

saqlash va aylanish jarayonida yuzaga keladigan munosabatlar atrofida huquqiy 

maydonni belgilashdagi qiyinchiliklar faol muhokama qilinmoqda. Bu mamlakatda 

raqamli kriptovalyutalar muomalasini tartibga soluvchi qonun meʼyoriy hujjatlarni 

shakllantirish hamda ularni muomalaga kiritish bilan hal boʻladigan masalalardan 

biridir. Birinchi galda huquqiy nuqtayi nazaridan qonun hujjatlarida mazkur 

moliyaviy vositalarning taʼrifini belgilash; raqamli pul munosabatlarini huquqiy 

tartibga solish maqsad va tamoyillarini ishlab chiqish; ushbu turdagi moliyaviy 

vositalarni tartibga solishda milliy va xalqaro standartlar oʻrtasidagi optimal 

muvozanatni aniqlash kabi muhim masalalar hal etilishi zarur. Undan keyin esa 

yuridik va jismoniy shaxslarning kriptovalyutalarni qaysi yoʻnalishlarda va qanday 

tasarruf etishlari mumkinligi boʻyicha zaruriy meʼyorlarni ishlab chiqish kerak.  

Korxonalarda soliq hisobini optimallashtirish hamda toʻlanadigan soliqlar 

hisobidan moliyaviy resurslarni tejalishini taʼminlashga erishish moliyaviy 

barqarorlikka ijobiy taʼsir koʻrsatadi.  

